
SUĠĠERIMENTI 

Il-Kumitat għall-Affarijiet Barranin jistieden lill-Kumitat għall-Impjiegi u l-Affarijiet Soċjali, 

bħala l-kumitat responsabbli, biex jinkorpora s-suġġerimenti li ġejjin fil-mozzjoni għal 

riżoluzzjoni tiegħu: 

1. Jilqa' l-Objettiv 12 il-ġdid fil-Pjan ta' Azzjoni dwar id-Drittijiet tal-Bniedem u d-

Demokrazija 2015-2019; jistieden lill-Kummissjoni tiżgura li s-suġġett tal-

implimentazzjoni tal-Konvenzjoni dwar id-Drittijiet ta' Persuni b'Diżabilità jitqajjem 

b'mod sistematiku fid-djalogi dwar id-drittijiet tal-bniedem ma' pajjiżi terzi; jistieden lir-

Rappreżentant Speċjali tal-UE għad-Drittijiet tal-Bniedem imexxi u jimmonitorja l-

progress f'dan il-qasam, speċjalment fir-rigward ta' sforzi ta' standardizzazzjoni f'termini 

ta' aċċessibilità; 

2. Jitlob bil-qawwa li t-Taqsima 8 tal-Istrateġija Ewropea dwar id-Diżabilità li tirreferi għal 

azzjoni esterna titqabbel permezz tal-inklużjoni ta' impenji ġenwini u konkreti, li jwasslu 

biex itejbu l-ħajja tal-persuni b'diżabilità, fil-"lista ta' azzjonijiet" il-ġdida tal-istrateġija 

għall-2016-2020, peress li dawn l-impenji kienu neqsin mil-lista tal-2010-2015; 

3. Jappoġġja l-inklużjoni effettiva ta' persuni b'diżabilità fis-soċjetà, speċjalment 

f'komunitajiet lokali, u l-finanzjament ta' servizzi għal persuni li jgħixu għal rashom 

permezz ta' programmi taħt l-istrumenti finanzjarji tal-azzjoni esterna; jitlob għal użu 

aktar razzjonalizzat tal-Fondi Strutturali tal-UE; jitlob għall-evalwazzjoni ta' nofs it-

terminu tal-istrumenti ta' finanzjament estern sabiex jiġi vvalutat kif dawn 

ikkontribwixxew b'mod effettiv għall-inklużjoni tal-persuni b'diżabilità fis-soċjetajiet 

tagħhom, kif tneħħew l-ostakli u kif tħeġġet l-aċċessibilità; jitlob, barra minn hekk, li 

kwalunkwe nefqa fi programmi tal-UE li jappoġġjaw l-istituzzjonalizzazzjoni tevita s-

segregazzjoni ta' persuni b'diżabilità; jitlob għat-tisħiħ u l-monitoraġġ tal-infiq 

b'konsultazzjoni mal-organizzazzjonijiet tad-diżabilità; 

4. Jappoġġja r-rakkomandazzjonijiet esperti tas-CRPD biex b'hekk l-UE tkun aktar 

aċċessibbli u inklużiva sabiex tikseb approċċ għad-diżabilità bbażat fuq id-drittijiet tal-

bniedem f'sitwazzjonijiet ta' riskju u emerġenza, inkluż permezz tal-implimentazzjoni tal-

Qafas ta' Sendai; iħeġġeġ bil-qawwa l-integrazzjoni tad-drittijiet tal-bniedem tal-persuni 

b'diżabilità, li jsofru minn diskriminazzjoni doppja, fil-politiki tal-migrazzjoni u tar-

rifuġjati tal-UE; jenfasizza li dawn il-miżuri għandhom jipprovdu tweġiba xierqa għall-

ħtiġijiet speċifiċi tal-persuni b'diżabilità u jqisu l-ħtieġa għal miżuri ta' akkomodazzjoni 

raġonevoli bbażati fuq il-bżonnijiet; jinkoraġġixxi aktar integrazzjoni tal-ħtiġijiet tal-

persuni b'diżabilità fir-rispons umanitarju mogħti mill-Istati Membri u mill-Unjoni 

Ewropea;  

5. Itenni l-importanza tal-konklużjonijiet tal-Kunsill dwar l-integrazzjoni tal-ġestjoni tad-

diżastri li tinkludi l-persuni b'diżabilità fil-Mekkaniżmu tal-UE għall-Protezzjoni Ċivili u 

fl-Istati Membri; jitlob biex tiżdied is-sensibilizzazzjoni fost il-persuni b'diżabilità u s-

servizzi ta' emerġenza u tal-protezzjoni ċivili u tingħatalhom informazzjoni dwar l-

inizjattivi għat-tnaqqis tar-riskju ta' diżastri u biex jingħata appoġġ psikoloġiku lil persuni 

b'diżabilità fil-fażi ta' rkupru mid-diżastri; 

6. Jilqa' r-rakkomandazzjonijiet tal-Kumitat dwar is-CRPD li l-UE tiżviluppa sistema ta' 

indikaturi bbażati fuq id-drittijiet tal-bniedem; jenfasizza li dan għandu jkejjel b'mod ċar l-

aċċess ta' persuni b'diżabilità għal programmi esterni tal-UE u l-impatt tal-fondi tal-UE 

fuq id-drittijiet tal-bniedem tal-persuni b'diżabilità, skont l-Artikoli 31 u 32 tas-CRPD; 

jitlob għal referenza espliċita tas-CRPD f'kull linja gwida dwar il-valutazzjoni tal-impatt; 

jitlob li l-UE tiżviluppa sistema komprensiva għall-ġbir tad-data; 

7. Jirrakkomanda li d-delegazzjonijiet u l-aġenziji tal-UE juru biżżejjed fehim tal-istrateġiji 

tal-UE dwar id-diżabilità u jaħdmu b'mod inklużiv u aċċessibbli; jissuġġerixxi l-ħolqien 

ta' "punt fokali" għas-CRPD fis-Servizz Ewropew għall-Azzjoni Esterna; jitlob għall-

introduzzjoni urġenti ta' perspettiva dwar id-diżabilità fil-korsijiet kollha ta' taħriġ dwar 

id-drittijiet tal-bniedem stabbiliti fil-qafas tal-missjonijiet tal-PSDK; 

8. Jiddispjaċih ħafna li ma kienx hemm biżżejjed konsultazzjoni formali mill-UE ma' 

organizzazzjonijiet li jirrappreżentaw lill-persuni b'diżabilità fit-tħejjijiet tagħha għall-

proċess ta' rieżami mill-Kumitat tan-NU dwar is-CRPD fl-2015 u fl-abbozz tar-rapport ta' 

progress tagħha; jitlob li l-organizzazzjonijiet tal-persuni b'diżabilità jieħdu sehem attiv 

fil-laqgħat tas-CPRD bħala parti indipendenti inkluż billi jieħdu sehem f'delegazzjonijiet 

uffiċjali tal-UE għal rieżamijiet futuri; 

9. Ifakkar li n-nisa u l-bniet b'diżabilità jesperjenzaw diskriminazzjoni doppja u spiss huma 

f'riskju ikbar li jsofru vjolenza, abbuż, trattament ħażin jew sfruttament; jappoġġja bis-

sħiħ ir-rakkomandazzjoni tal-integrazzjoni ta' perspettiva tas-sessi fl-istrateġiji kollha tal-

UE dwar id-diżabilità, inklużi fil-politiki u fl-azzjonijiet esterni tal-UE. 

